Монгол Улсын Их Хурлын 2009 оны хаврын ээлжит чуулганы Байгаль орчин, хүнс, хөдөө аж ахуйн байнгын хорооны 2009 оны 04 дүгээр сарын 14-ний өдөр (Мягмар гараг)-ийн хуралдаан 15 цаг 00 минутад Төрийн ордны “В” танхимд эхлэв. 

Байнгын хорооны дарга, УИХ-ын гишүүн Б.Батбаяр ирц, хэлэлцэх асуудлын дарааллыг  танилцуулж, хуралдааныг даргалав. 

Хуралдаанд ирвэл зохих 21 гишүүнээс 15 гишүүн ирж, 71.4 хувийн ирцтэй байв. 
Чөлөөтэй: П.Алтангэрэл, Л.Гүндалай, Х.Наранхүү, Ж.Энхбаяр;

Тасалсан: Г.Занданшатар, Ц.Цэнгэл;


Нэг. Нийлэг уутны хэрэглээг хязгаарлах тухай хуулийн төсөл (хэлэлцэх эсэх)


Хэлэлцэж буй асуудалтай холбогдуулан УИХ-ын дэд дарга Г.Батхүү, Байгаль орчин, аялал жуулчлалын сайд Л.Гансүх, мөн яамны Хүрээлэн буй орчин, байгалийн нөөцийн газрын дарга Ц.Банзрагч, мэргэжилтэн Г.Эрдэнэбаясгалан, Нийслэлийн хэрэгжүүлэгч агентлаг, Байгаль хамгаалах газрын орлогч дарга Л.Лувсандаваажав, УИХ-ын Байгаль орчин, хүнс, хөдөө аж ахуйн байнгын хорооны зөвлөх Д.Мягмарсүрэн, референт Х.Хулан нарын бүрэлдэхүүнтэй ажлын хэсэг байлцав. 


Хуулийн төслийн талаархи төсөл санаачлагчийн илтгэлийг УИХ-ын дэд дарга Г.Батхүү танилцуулав.


Төсөл санаачлагчийн илтгэлтэй холбогдуулан УИХ-ын гишүүн Г.Баярсайхан, Х.Баделхан, Су.Батболд, Ц.Сэдванчиг, Б.Бат-Эрдэнэ, Я.Батсуурь, Н.Ганбямба, Ц.Шинэбаяр, Д.Энхбат, Д.Батбаяр нарын асуусан асуултад УИХ-ын дэд дарга Г.Батхүү, Байгаль орчин, аялал жуулчлалын сайд Л.Гансүх нар хариулж, тайлбар хийв. 


УИХ-ын гишүүн Д.Батбаяр, Д.Энхбат, Су.Батболд, Я.Батсуурь, Б.Бат-Эрдэнэ, Х.Баделхан, Г.Баярсайхан, Л.Гансүх, Ц.Сэдванчиг, Г.Батхүү нар санал хэлэв. 


Б.Батбаяр: - Нийлэг уутны хэрэглээг хязгаарлах тухай хуулийн төслийг хэлэлцэх нь зүйтэй гэсэн саналыг дэмжиж байгаа гишүүд гараа өргөнө үү. 


Зөвшөөрсөн: 
7


Татгалзсан:

6


Бүгд:


13


Гишүүдийн олонхийн саналаар дэмжигдлээ.


Байнгын хорооноос гарах санал, дүгнэлтийг УИХ-ын гишүүн Г.Баярсайхан УИХ-ын чуулганы нэгдсэн хуралдаанд танилцуулахаар тогтов.


Хуралдаан 16 цаг 00 минутад өндөрлөв.


Тэмдэглэлтэй танилцсан: 


БАЙГАЛЬ ОРЧИН, ХҮНС, 


ХӨДӨӨ АЖ АХУЙН 


БАЙНГЫН ХОРООНЫ ДАРГА




Б.БАТБАЯР
Тэмдэглэл хөтөлсөн: 


ХУРАЛДААНЫ ТЭМДЭГЛЭЛ

ХӨТЛӨГЧ







Ц.АЛТАН-ОД
УЛСЫН ИХ ХУРЛЫН БАЙГАЛЬ ОРЧИН, ХҮНС, ХӨДӨӨ АЖ АХУЙН 

БАЙНГЫН ХОРООНЫ 2009 ОНЫ 04 ДҮГЭЭР САРЫН 14-НИЙ ӨДӨР 

(МЯГМАР ГАРАГ)-ИЙН ХУРАЛДААНЫ ДЭЛГЭРЭНГҮЙ 

ТЭМДЭГЛЭЛ

Хуралдаан 15 цаг 00 минутад эхлэв.


Б.Батбаяр: - Ингээд өнөөдрийн хурлын ирц бүрдлээ. Ирц бүрдсэн. Нийт 21 гишүүнээс 11 гишүүн ирээд байна. Өнөөдрийн хуралдаанаар Нийлэг уутны хэрэглээг хязгаарлах тухай хуулийн төслийг хэлэлцэх эсэх талаар хэлэлцэх юм байгаа юм. Тэгэхээр би хэлэлцэх асуудлын дарааллыг танилцуулъя. УИХ-ын гишүүн Г.Батхүү нарын санаачилсан Нийлэг уутны хэрэглээг хязгаарлах тухай хуулийн төслийн талаар танилцуулга хийнэ. Танилцуулгыг УИХ-ын гишүүн Г.Батхүү танилцуулна. 


Г.Батхүү: - Байнгын хорооны гишүүдийн энэ өдрийн амгаланг эрье. Тэгэхээр Нийлэг уутны хэрэглээг хязгаарлах тухай хуулийн төслийг УИХ-ын гишүүн Д.Балдан-Очир, Э.Мөнх-Очир, Л.Гансүх нартай хамтран боловсруулж өргөн барьсан, хуулийн хүрээнд. Тэгэхээр өнөөдөр Монголд нийлүүлж байгаа нийлэг уутны эрүүл мэндэд нөлөөлж байгаа талаас нь бид эхлээд судалгаа хийж үзсэн. Нийтдээ 10 гаруй нэр төрлийн нийлэг уутнаас 36 төрлийн дээж авч хор судлалын лабораторид химийн болон хүнд металлын шинжилгээ хийлгэхэд 30.5 хувь нь хүнсний барааны нийлэг сав баглаа боодлын MNS55-47-2005 гэдэг стандартын шаардлагыг хангахгүй, өөрөөр хэлбэл хүний эрүүл мэндэд муугаар нөлөөлөх юм байна гэсэн ийм шинжилгээ гарсан. 


Ил задгай нийт хог хаягдлын 90.0 орчим хувийг нийллэг уут эзэлж байна гэсэн ийм мэргэжлийн хүмүүсийн судалгаа, мэргэжлийн байгууллагуудын судалгаатай танилцсан. Энэ нийлэг уут нь байгаль дээр 100-аас 400 жил оршихдоо хөрсийг их хэмжээгээр бохирдуулж булчин задрах тахал, гэдэсний хижиг, цусан суулга, бруцеллёз зэрэг олон өвчин дэгдээх суурь болдог юм гэсэн судалгаануудтай дээр бид нар танилцсан. 


Ингээд дэлхийн бусад оронд энэ нийлэг уутны талаар ямар арга хэмжээ авч байгаа юм бэ гэдэг талаар судалж үзсэн. 2002 оны эхээр Ирланд улсад нийлэг уутанд татвар ногдуулах тухай хууль баталсан бөгөөд дахин ашиглах боломжтой даавуун ууттай ойролцоо үнэтэй нийлэг уут бий болгосноор даавуун уутны хэрэглээ 94.0 хувиар өсөж, нийлэг уутны хэрэглээ дөнгөж 6.0 хувь хүрсэн. Франц улсын Парис хот болон Корсика, Мор-Бидан мужуудад нийлэг уутны худалдаа, хэрэглээ, нийлүүлэлтийг бүрэн хориглосон бөгөөд 2010 оны 1 сарын 1-н гэхэд Франц улс даяараа нийлэг уутнаас татгалзахаар ийм шийдвэр гарсан байгаа. 


Канад улсад 2007 оны 4 сард баталсан дэлгүүрүүдийг нийлэг уут зарах буюу үнэгүй тараахыг хориглох тухай хууль баталсан бөгөөд зөрчсөн тохиолдолд мянган канад долларын торгууль ногдуулах ийм хууль гарсан байна. Швед улсын Засгийн газар байгаль орчинд хоргүй уут үйлдвэрлэхийг уриалж улсынхаа хоёр томоохон дэлгүүртээ цаасан буюу даавуун уут хэрэглэх талаар тохиролцоонд хүрээнд байгаа юм байна. 


Гялгар уутныхаа 90.0 хувийг БНХАУ-аас импортлон оруулж ирдэг, манайх. Хятадад хориглосон технологиор буюу хаягдлаар дахин боловсруулсан хүнсний бүтээгдэхүүн савлах стандарт шаардлагад нийцэхгүй ийм хямд нимгэн уутыг манай хүнсний дэлгүүр, үйлчилгээний газруудад зарж борлуулж байгаа нь судалгаагаар тогтоогдсон байгаа юм. 


Өнөөгийн байдлаар Улаанбаатар хотод 215 мянга, хөдөөд 350 мянган айл өрх байдаг гэсэн судалгаа байгаа. Эдгээр айл өрх бараг 100.0 хувь хүнсний бүтээгдэхүүний савлагаанд нийлэг уутыг хэрэглэж байгаа ийм судалгаа байгаа. 


Худалдан авагч бүр тор бүрийг 50-иас 100 төгрөгөөр нэг удаагийн хэрэглээний нимгэн нийлэг уутыг авдаг. Өдөр 50 төгрөгийн тор 1 ширхэгийг хэрэглэдэг гэж үзэхэд нийт сардаа хамгийн багаар бодоход 1500 төгрөг, жилдээ 20 орчим мянган төгрөгийн нийлэг уутыг нэг айл өрх худалдаж авч байгаа ийм судалгаа гарч байгаа. 


2006 онтой 2007 оныг харьцуулж үзэхэд Гаалийн статистикийн газраас авсан мэдээгээр 65 сая нийлэг уут буюу 228 мянган тонн нийлэг уутны түүхий эд импортоор Монголд орж ирсэн ийм судалгаа байгаа юм. 


БНХАУ-д нийлэг уутыг үнэгүй тараадаг байсан нь 2008 оны 6 дугаар сарын 1-ний өдрөөс сав, баглаа, боодлын зориулалтаар нимгэн нийлэг уут хэрэглэхийг бүрмөсөн хориглосон ийм шийдвэр гарсан байна. Манай улсад Нийслэлийн Засаг даргын хэт нимгэн пластик торыг хэрэглэхийг хориглох тухай 2008 оны 5 дугаар сарын 10-ны өдрийн 232 дугаар захирамж гарсан боловч энэ нь амьдралд хараахан хэрэгжихгүй байгаа ийм зүйл байгаа юм. 


Тэгээд энэ бүх байдлууд дээрээс үндэслээд УИХ-ын нэр бүхий гишүүдтэй хамтарч 0.5 миллиметрээс бага зузаантай буюу бүх төрлийн нийлэг уутыг худалдаа, үйлчилгээний байгууллагуудад сав, баглаа, боодлын зориулалтаар хэрэглэхийг хориглох тухай хуулийн төслийг санаачилж 2009 оны 6 дугаар сарын 1-нээс эхлэн хэрэгжүүлье гэсэн саналыг дэвшүүлж оруулж байгааг Байнгын хорооны гишүүд хэлэлцэж шийдвэр гаргаж өгөхийг хүсэж байна. 


Б.Батбаяр: - Баярлалаа. Одоо УИХ-ын гишүүд илтгэлтэй холбогдуулан хууль санаачлагчаас асуух асуулт байна уу? За бүгдээрээ л байх шиг байна. Эндээс эхэлье. Г.Баярсайхан гишүүн. 


Г.Баярсайхан: - Энэ хуулийн төслийг дэмжиж байгаа юм. Энэ бол үнэхээр цаг үеэ олсон, энэ экологийн, Улаанбаатар хотын экологи ингэж бохирдож байгаа үед цаг үеэ олсон ийм шийдвэр гэж би хувьдаа ойлгож байгаа. Энэ хуулийг эргэлтэд оруулж одоо хэрэгжүүлж эхэлснээр хамгийн гол нь жирийн иргэдэд эдийн засгийн хувьд нэгдүгээр ашигтай тусах болов уу гэж би бодож байгаа юм. 


Өнөөдөр Монгол Улс хөдөө аж ахуйн улс, мал аж ахуйн орон. Малыг эрүүлжүүлэх тал дээр их анхаарал тавьж байгаа. Хөдөө бол энэ нийлэг уутыг бол малын эрүүл мэндэд бас муугаар нөлөөлж, энийг чинь одоо хэвээд л, зажилаад ингээд мал эрүүлжүүлэх асуудалд энэ их сөргөөр нөлөөлж байгаа юм л даа. Хамгийн гол нь энэ хуулийг хэрэгжүүлснээр бас тодорхой хэмжээний ажлын байр бий болох болов уу гэж бодож байгаа юм би. Жишээлбэл одоо энэ хараагүй, тахир дутуу иргэдэд энэ төрөөс дэмжлэг үзүүлээд, энэ нийлэг уут, энэ даавуун уут үйлдвэрлэх тал дээр дэмжлэг үзүүлбэл аль аль талдаа ашигтай байх гэж бодож байгаа юм. 


Тэгээд энэ хууль дээр би хууль санаачлагчаас нэг зүйл тодруулж асууя. Энэ хуулийн хамгийн нимгэн уутны зузаан нь хэд вэ? Хамгийн зузаан уутных нь хамарч байгаа зузаан нь хэд вэ? Тэрийгээ бас сайн тодруулж өгөх хэрэгтэй юм шиг байна. 


Г.Батхүү: - Тэгэхээр одоо өдөр тутмын хэрэглээнд хэрэглэж байгаа буюу дэлгүүрүүдэд шууд бүтээгдэхүүний баглаа боодол болгож хэрэглэж байгаа уут бол 0.5 миллиметрээс нимгэн. Нимгэн нь илүү. Тэгэхээр энэ уут бол одоо яг хүнсний барааг шууд боож баглаж байгаа бараа болж байгаа юм. 0.5 миллиметрээс зузаан гэдэг нь одоо нөгөө нэг барьдаг тор байна шүү дээ. Тийм ээ. Тэр рүүгээ шилжээд орж байгаа. Тийм учраас эхний ээлжинд бид бол 0.5 миллиметрээс бага зузаантай бүх төрлийн нийлэг уутыг худалдаа, үйлчилгээний байгууллагад сав, баглаа, боодлын зориулалтаар хэрэглэхийг хориглоё гэж байгаа юм. Зузаан тэр тор гэж ярьдаг, бидний сэнжтэй тэр хэрэглээгээр хэрэглэж байгаа нь бол эхний ээлжинд үлдээж байгаа. Ер нь бол цаашдаа ч гэсэн бид аажмаар энэ асуудлыг шийдэх нь зүйтэй байх гэж бодож байгаа юм. Яагаад гэвэл өнөөдөр тэр хүнсний бараа бүтээгдэхүүний шууд баглаа болж байгаа тэр нийлэг нимгэн уут бол шууд хүнсний зүйлийг хордуулах тийм муу үр дагаварыг нийгэмд учруулж байгаа юм. Нөгөө гадуур тор гэж яриад байгаа юу нь бол ихэнхи дээ заавал гадуураа баглаа, боодолтой болчихоод тэгээд дотор нь орж тэр нь савлагддаг учраас эхний ээлжинд бас шууд хориглохгүйгээр үе шаттайгаар энэ төслийг хэрэгжүүлье. Яагаад гэвэл манайд зузаан гялгар уутыг үйлдвэрлэдэг үйлдвэрүүд орж ирсэн байгаа. Тийм учраас энэ үйлдвэрлэлийг бид аажим аажмаар халах нь зүйтэй юм гэж. Ер нь байгаль дээр устаж үгүй болдог цаасан болон даавуун уутыг хэрэглэхийг дэлхий нийтээрээ урамшуулж байгаа, дэмжиж байгаа. 


Сая Г.Баярсайхан гишүүний хэлж байгаачлан хараагүй, тахир дутуу иргэдийн нийгэмлээс саяхан бичиг ирсэн байна лээ. Тэнд бичихдээ бид энэ уутуудыг төрөл бүрээр нь оёж байгаа. Тэгэхээр энэ уутуудыг цаашид оёох чиглэлээр бид бас жижиг, дунд үйлдвэрлэлийг хөгжүүлэх төслийн хүрээнд дэмжээчээ гэж тийм санал ирсэн байна лээ. Энийг нь ч одоо бид дэмжиж болох. Жижиг, дунд үйлдвэрлэлээ хөгжүүлэхдээ бас хараагүй, тахир дутуу иргэдээ ийм уутыг оёдог, үйлдвэрлэдэг болох дээр нь дэмжих болох юм гэсэн бодолтой байгаа. 


Сая та бүхэнд тараасан байх. Өнөөдрийн МОНЦАМЭ-гийн мэдээн дээр бас мэдээ гарсан байна лээ. Ийм тор үйлдвэрлэдэг үйлдвэр байгууллаа. Эко тор гэнэ үү, ийм үйлдвэр 4 сарын 9-ны өдрийн мэдээн дээр 15 мянгаас 20 мянган ширхэгийг сардаа үйлдвэрлэх хүчин чадалтай. Нэг торных нь үнэ нь 230-аас 250 төгрөгийн үнэтэй гэсэн. 4 сарын 10-ны өдрийн мэдээн дээр гарсан байна лээ. Тэгэхээр энэ үйлдвэр бол аяндаа биеэ даагаад ингээд Монголд хөгжиж байгаа. Цаашдаа ч хөгжих бололцоотой гэж үзэж байгаа. 


Сая Г.Баярсайхан гишүүн хэлсэнчлэн ажлын байр бий болох бололцоо байна гэж. Ерөнхийд нь зүгээр тооцоод үзэхээр зэрэг 1200 орчим ажлын байр бий болгох бололцоо байна гэсэн тийм тоо гарч байна лээ. 


Х.Баделхан: - Баярлалаа. Энд хоёр асуулт байна л даа. Нэгдүгээрт, өнгөрсөн жил нөгөө Нийслэлийн Засаг даргын захирамж гарсан гэж байгаа л даа. Хориглосон. Энэ яагаад хэрэгжээгүй юм бол. Яагаад хэрэгжихгүй байгаа юм. Одоо ингээд хууль гараад хэрэгжих баталгаа байна уу гэж, нэг. 


Хоёрдугаарт, энэ гарснаар сөрөг нөлөө байна уу? Одоо яг өнөөдрийн тогтолцоогоор бол энэ нийлэг хангаж байгаа, бизнес хийж байгаа, хөдөлмөр эрхэлж байгаа тодорхой хүмүүс байгаа. Тодорхой тооны хүмүүс байгаа. Тогтсон, бүр хэвшсэн. Энийг одоо хориглохоор энэ хүмүүст өнөөдөр зах зээлийн хямралтай үед одоо сөрөг нөлөө байна уу гэсэн асуулт байна л даа. 


Г.Батхүү: - Нийслэлийн Засаг даргын захирамж хангалттай хэрэгжээгүй юм билээ. Би бас энэ мэргэжлийн байгууллага, мэргэжлийн Засаг даргын Тамгын газрын улсуудтай уулзсан. Тэднээс бас бичиг, зарим зүйлийг тодруулсан. Ер нь хууль болоод энийг хэрэгжүүлээд, тэгээд Захиргааны хариуцлагын тухай хуулийн дагуу арга хэмжээ авагдаад ингээд явах нь зүйтэй. Тэгэх юм бол хэрэгжүүлэх бололцоотой гэсэн ийм зүйлийг хэлж байгаа юм, тэдний зүгээс. 


Хоёр дахь асуулт, сөрөг зүйл байна уу гэж. Мэдээж аливаа үйл ажиллагаан дээр сөрөг, эерэг зүйлүүд байдаг. Бид бол төсөл санаачлагчид энэ бүгдийг тооцож үзэхэд энэ нийлэг нимгэн уутыг, нимгэн гэж бас бид тодотголыг заавал ярьж байх ёстой. 0.5 миллиметрээс нимгэн уутыг импорт буюу хэрэглэхгүй болсноороо нийгэмд бий болох эерэг зүйл нь сөрөгөөсөө хэд дахин илүү юм гэдэг нь тодорхой байгаа. Яагаад ингэж хэлж байна вэ гэвэл энд үйлдвэрлэл явуулж байгаа цөөхөн үйлдвэрийн асуудал байгаа. Энийг шинэ технологид нь шилжүүлээд арай зузаан торыг үйлдвэрлэдэг технологи руу шилжүүлээд үйлдвэрлэх боломжтой. Тэрийг нь бид хориглоогүй. Нөгөө талаасаа бид 6 сарын 1-н гэдэг хугацаа, жишээ нь худалдаагаар оруулж ирж зардаг улсуудад өгч байгаа. Тэр хүмүүсийн ажлын байр, хийж байгаа бизнес нь бол цаасан болон даавуун уутыг оруулж ирэхэд шилжих тийм бололцоотой гэж үзэж байгаа. 


Тэгээд хүний эрүүл мэнд, байгаль экологи талаасаа бол нийгэмд их эерэг нөлөөтэй гэж ингэж үзэж байгаа. Мэргэжлийн яамдын зүгээс ч гэсэн бас энэ дээр бид Байгаль орчны яамтай албан, албан бусаар хамтарч ажиллаж, энэ дээр судалгаа, зарим тоо баримт юмнуудыг авсан байгаа. 


Б.Батбаяр: - Су.Батболд гишүүн. 


Су.Батболд: - Ер нь яах вэ үнэхээр энэ хог, хөдөө гадаа явахад гялгар уут хийсээд л хэцүү байгаа л даа. Тэгэхдээ яг ингэж хориглоод үр дүнд хүрч чадах уу, үгүй юу гэдэг асуудал байгаа юм. Энэ чинь зөвхөн одоо юм ууталж савлахад гялгар уутыг хэрэглэдэггүй шүү дээ. Маш олон зориулалтаар хэрэглэдэг, тийм ээ. Хүнсний бүтээгдэхүүнийг хадгалах, шинж чанарыг нь алдагдуулахгүй байлгах ч гэдэг юм уу, маш олон зориулалтаар тэртээ тэргүй хэрэглэнэ. Энийг бүгдийг нь даавуун торонд шилжүүлнэ гэсэн ганцхан зорилтоор яг ийм байдлаар шийдэх нь хэр өрөөсгөл юм. 


Би бодож байна л даа. Бараг энэ нэг реклам байдаг. Монголд олон суваг 90-ээд оны эхээр орж ирэхэд л нэг реклам явдаг байдаг. Сингапурын телевизээр ч билүү. Гялгар уут нүх рүү хаяад л, тэр нь хүнийг дарчихаж байгаа маягийн реклам явдаг байсан байхгүй юу. Одоо болтол ингээд 20 жил болоход дэлхий нийтээр тэрнээс татгалзаж чадаагүй л байгаа байхгүй юу. Ингэж хорих маягаар энэнээс татгалзах ёстой юм уу, эсвэл зүгээр тэр одоо хэрэглэж байгаа нийлэг уутыг байгаль орчинд, гадаа ил хаяхгүйгээр буцаж худалдаж авдаг, тэгээд түүнийгээ дахин боловсруулдаг тийм технологи хэрэглэх ёстой юм уу, үгүй юм уу гэж. 


Тэгээд ийм жижигхэн орон өөрсдөө нефть, химийн үйлдвэр байхгүй ийм орны хувьд энийг ингээд хориглох нь. Би зүгээр бас гялгар уутны ашиг тус гээд ярих юм бол зөндөө л дөө. Хүлэмж гээд юу байдаг юм, өчнөөн юманд энийг хэрэглэнэ шүү дээ. Ингээд шууд тас гээд хорьж байгаа орон хэд юм бол. Би энэ хуулийг дэмжих боломжгүй юм байна. Энэ талаасаа бол боломжгүй юм байна гэж үзээд байгаа юм. Тэгээд хууль санаачлагч юу гэж үзэж байгаа юм. Бүх төрлийн уут гэсэн үг үү? 


Г.Батхүү: - Асуулт дуусахаар би хариулъя. 


Су.Батболд: - Жишээлэх юм бол одоо энэ дээр хүнсний бүтээгдэхүүнийг хагас бэлэн бүтээгдэхүүн гээд хальсалдаг хальс байдаг шүү дээ. Наалддаг хальс. Тэрийг яах юм. Бусад хүнсний зориулалттай жижиг нөгөө өнгөтэй тор биш гялгар уутнууд байдаг шүү дээ. Хүнсний бүтээгдэхүүн савлаад, түр хугацаагаар савлаад чанар байдлыг нь алдагдуулахгүй байдаг. Тэр гялгар уутыг яах юм бэ гээд. Тэгээд энэ бүх гялгар уутыг хилээр оруулахаа болих юм бол тэгээд бүгдийг нь хэрэглэж болохгүй л болно гэсэн үг л дээ. Энийг нь яаж харсан юм бол. Хориглоно гээд хууль гаргах амархан л даа. Тэглээ гээд үр дүнд хүрэх юм болов уу гэж жаахан эргэлзээд л байна л даа. 


Г.Батхүү: - За хуулийн ерөнхий концепцитэй Су.Батболд гишүүн танилцаагүй юм шиг байна. 0.5 миллиметрээс нимгэн бүх төрлийн нийлэг уут гэж байгаа юм. 0.1 миллиметр гэдэг нь одоо манай практик гээд гурил, будаа, элсэн чихэр боогоод хамгийн нимгэн гялгар уут. Тэрнээс дээшхийг нь хориглоогүй. Хориглохдоо худалдаа, үйлчилгээний байгууллагууд сав, баглаа, боодлын зориулалтаар ашиглахыг хориглож байгаа юм. Тэрнээс биш хүлэмж хийж болно. Тэр зузаан нийлэг тор байхыг хориглоогүй. Бид маш нимгэн уутаар хүнсний бүтээгдэхүүнийг баглаа, боодлоор ашиглахыг л хориглож байгаа юм. Тэгэхээр энд бол...


Су.Батболд: - Хүнсний бүтээгдэхүүн болон хагас бэлэн бүтээгдэхүүнийг ингээд боохоор наалддаг гялгар уут байдаг шүү дээ. Ингээд гаргаж ирээд ингээд наагаад байдаг. Тэрийг бол одоо жишээлэх юм бол бүх л өндөр хөгжилтэй орнуудад хэрэглэж л байгаа шүү дээ. Нөгөө тавагтай хоолыг ингээд бүтээдэг. Хөргөгчиндөө хадгалдаг ч юм уу. Тэр гялгар уут. Тэгээд бас хүнсний зориулалтаар зөндөө олон уут байгаа шүү дээ. Тэрийг хэрэглэж л байгаа шүү дээ. Тэрийг яагаад хэрэглэж болохгүй гэж. 


Би бол ерөөсөө л уг нь энэ шар торыг л болимоор байгаа байхгүй юу. Шар торыг. 


Г.Батхүү: - Та тэр хуулиа өөрөө өргөн барьж болно шүү дээ. 


Су.Батболд: - Тэрийг нь хориглоод л бусдыг нь яамаар байгаа байхгүй юу. Энд уурлаад байх юм байхгүй. 


Г.Батхүү: - Уурлаагүй. Танилцуулахад эхнээс нь ойлгоогүй байхгүй юу. 


Су.Батболд: - Таны ярьж байгаагаар бол тэр хүнсний бүтээгдэхүүний тэр уутыг бас хориглох л юм байна шүү дээ. 


Г.Батхүү: - Тэр чинь өөр категорийн уут л даа. Тэр чинь стандарт нь өөр юм билээ. 


Су.Батболд: - Болъё гэж. Би юмаа асууж болохгүй юу, Б.Бат-Эрдэнэ гишүүн ээ. Яагаад намайг эсрэг ярихаар бүгдээрээ уурлаад байгаа юм. 


Г.Батхүү: - Үгүй үгүй. Уурласан хүн байхгүй. Та л уурлаж байна гэж хараад байх шиг байна. Би Төв аймгийн урд талын Сэргэлэн сумын зургийг авахуулаад энд авчраад тавьсан байж байгаа. Гялгар уутанд дарагдсан байгаа. 


Су.Батболд: - Буцааж авдаг байх хэрэгтэй шүү дээ. Хаясан уутыг тэгээд яах гээд байгаа юм. Хэн түүх юм. 


Б.Батбаяр: - За Ц.Сэдванчиг гишүүн асуултаа асууя. 


Ц.Сэдванчиг: - Ерөнхийдөө санаанууд давхардаад байна. Энэ хуулийн төслөөс харж байхад ерөөсөө 2-хон заалттай хууль гарах гээд байгаа юм. Нийлэг уутны хэрэглээг хориглосугай. Хуулийг тэднээс мөрдсүгэй гэсэн ийм хоёрхон заалттай хууль гарах гээд байгаа юм л даа. Ийм жижиг хууль гэж байдаг юм уу, үгүй юу? Заавал ингэж хууль болгож сүржигнэх хэрэг байсан юм уу? Өөр аргаар энийг хязгаарлаж болоогүй юм уу гэсэн ийм асуулт байна. 


Ингээд хууль гарлаа гэхэд энэ ямар хугацаанд хэрэгжих юм бэ? Энийг хэн, яаж хэрэгжүүлэх юм бэ гэдэг дээр бас жаахан эргэлзээ байгаа юм. Тэгээд энэ хууль санаачлагч дотор сайдынх нь нэр явж байгаа юм. Тэгэхээр Засгийн газар холбогдох салбарынх нь яам дэмжиж байгаа гэж ойлгох уу? Тэгээд энэ гялгар уут одоо хүний эрүүл мэндэд ямар хор хөнөөл учруулаад тийм ээ, байгаль экологид ямар хохирол учруулчихаад байгаа юм. Энэ талаар хийсэн судалгаа байна уу? Энэ мэргэжлийн чиглэлийнх нь улсууд мэдээлэл өгөөчээ. 


Энэ танилцуулгаас харж байхад нэг нийлэг уутны үнэ 50 төгрөг орчим юм шиг ойлгогдохоор ийм тайлбар хийсэн байгаа юм. Одоо нэвтрүүлэх гээд байгаа нөгөө даавуун уутны өртөг маань 200-гаас 250 төгрөг байх аа. 250 төгрөгийн үнэтэй байхаар ингэж тайлбар хийсэн байна л даа. Тэгэхээр одоо манай иргэдийн орлого маань юу билээ. Одоо худалдан авалт бүхэнд нэг ийм 230-аас 250 төгрөг нэмэгдээд ингээд худалдан авагчдын тийм ээ, худалдах чадвар дээр улам ачаалал өгөөд, хүндрэл учруулаад байх юм биш үү. Энийг тооцсон юм байна уу гэсэн ийм асуултууд байна. За баярлалаа. 


Б.Батбаяр: - Энэ оролцож байгаа хүмүүсээ бас танилцуулъя. Ц.Банзрагч, Байгаль орчин, аялал жуулчлалын яамны Хүрээлэн буй орчин, байгалийн нөөцийн газрын дарга. Г.Эрдэнэбаясгалан мөн газрын мэргэжилтэн. Л.Лувсандаваажав, Нийслэлийн хэрэгжүүлэгч агентлаг, Байгаль хамгаалах газрын орлогч дарга. Ийм хүмүүс оролцож байна. 


Саяны Ц.Сэдванчиг гишүүний асуултад хэн нь хариулах юм. Эхлээд Г.Батхүү гишүүн. Хууль санаачлагчаас хариулъя. Тийм ээ. Дараа нь. 


Г.Батхүү: - Засгийн газар хуралдаанаараа дэмжээд 2009 оны 3 сарын 27-ны өдрийн 518 тоотоор тэмдэглэлээ ирүүлсэн байгаа. Тэгэхдээ энэ тэмдэглэлээ хуулийн дагуу миний нөгөө өргөн барих хугацаанаас хугацаа хоцорч ирсэн учраас би энэ материалыг тараагаагүй. Дэмжсэн санал ирсэн, нэгдүгээрт. 


Хоёрдугаар асуудал, тэр өдөрт нэг удаагийн хэрэглээний уутны үнэ 50 төгрөг байхад 230 төгрөгөөр авч байгаа тэр уут чинь хүний амьдрал дээр, одоо амьжиргаанд дарамт үзүүлэх үү гэж байна. Энэ уутыг 1.5 жил орчим хэрэглэнэ гэж байгаа юм. Олон удаа. 200-гаас 250 төгрөгөөр аваад. 50 төгрөгөөр авсан уут бол нэг л удаа хэрэглэгддэгийг та бүхэн мэдэж байгаа. Тэгэхээр эндээс тооны машин хэрэглэхгүйгээр ойлгомжтой байх гэж бодож байна. 


Хуулийн хувьд 2-оос 3-н заалттай хуулиуд гаргадаг. Бид судалж үзсэн. Энэ дээр байгаа, тийм ээ. Энэ хуулиудын жагсаалтыг үзье гэвэл байгаа. Шаардлагатай гэж үзвэл бид 2-оос 3 заалттай хуулиудыг баталдаг ийм туршлага Их Хуралд байгаа. Ийм зарчим байгаа. Ингэж болдог гэжүзэж байгаа. 


Ер нь бол УИХ, Засгийн газар ийм тогтоолын асуудлаар Байгаль орчны яам, Хууль зүй, дотоод хэргийн яам, Сангийн яам хамтарсан ийм үзэл баримтлал хийх гээд боловсруулж байсан юм билээ. Би материалыг нь авч судалж үзсэн. Энэ зарчмын дагуу бид УИХ-ын гишүүд түрүүлээд хуулийнхаа төслийг өргөн барьсан учраас яамдууд энэ асуудлаа зогсоогоод Засгийн газар манай төслийг дэмжээд ирүүлсэн байна лээ. 


За мэргэжлийн байгууллагууд..


Б.Батбаяр: - За Ц.Банзрагч.


Ц.Банзрагч: - Надад бол нэмж хэлэх ганцхан зүйл байгаа. Тэр нь юу гэхээр манай Байгаль орчин, аялал жуулчлалын сайд өөрөө санаачлагчаар орж байгаа. Түрүүн танилцуулгад дурдсанаар, ер нь гялгар уутны хэрэглээг хязгаарлах шаардлага байгаа гэдэг дээр санал нэг. Ганцхан хоёр арга байсан. Нэг нь татвар тогтоох. Энэ үндэслэл дээр бас хэлсэн байсан. Ирландын жишээгээр. Засгийн газар ч гэсэн өмнөх Засгийн газрын үед бид сав, баглаа, боодлын татварын хууль явж байсан. Тэгээд эргэж хоёр дахь арга нь хориглох арга байсан. Тэгээд энэ хоёр аргын нэгийг нь сонгосон учраас энэ дээр Байгаль орчин, аялал жуулчлалын сайд, УИХ-ын гишүүний хувьд өөрөө санаачлагчаар орж байгаа. Тийм учраас бүх тооцоо судалгаанд бид оролцсон. Тэгээд бас Засгийн газар дэмжиж байгаа талаараа протокол ирүүлсэн байгаа учраас бид өөр саналгүй гэдгийг хэлмээр байна. 


Ц.Сэдванчиг: - Ц.Банзрагч даргаас нэг тодруулга авъя. Энэ нийлэг уут байгаль орчин, экологид үзүүлчихсэн байгаа хор хөнөөл гэх үү, хэмжээ гэх үү тийм ээ, энэ талаар хийсэн судалгаа байна уу? Танай энэ асуудлыг хариуцсан газар, яаманд. 


Ц.Банзрагч: - Ер нь энэ талаар хэсэгчилсэн судалгаа байгаа. Энэнийхээ үндсэн дээр Монгол Улс одоо удаан задардаг органик бодисоос хамгаалах тухай Засгийн газрын хөтөлбөрийг баталсан. Мөн урьдчилж судалсны үндсэн дээр Стоколмын конвенци, Роттердамын конвенци зэрэг конвенциудад элссэн байгаа. Нэгэнт конвенциудыг УИХ соёрхон баталсан учраас бид дэлхий нийтээр мөрдөж байгаа энэ удаан задардаг органик нэгдлийг хориглох чиглэлд энэ олон улсын конвенцийн хүрээнд үйл ажиллагаа явуулж байгаа гэдгээ хэлмээр байна. 


Хоёрдугаарт, энэ органик нэгдэл өөрөө 100-гаас 400 жил задраад бид хүрээлэн буй орчинд учирч байгаа хохирлыг нь өнөөдөр хэмжиж болохгүй ч гэсэн түрүүн эрхэм гишүүн Г.Батхүү гуайн танилцуулснаар одоо янз бүрийн хорт хавдар, бруццелёз зэрэг олон төрлийн өвчин өөрөө үүсгэж байгаа нөгөө эрүүл аюулгүй орчинд амьдрах, хүрээлэн буй орчин эрүүл бус байгаагийн гол хүчин зүйл болж байгаа учраас энэ бол уялдаа холбоотой. Бид бас олон улсынхаа нэгдэн орсон гэрээ конвенцийнхоо хүрээнд хийж байгаа алхам. Энэ хууль батлагдахад бас Монгол Улс тодорхой конвенциэр хүлээсэн үүргээ биелүүлэх ийм боломж бүрдэж байгаа гэдгийг нэмж хэлмээр байна. 


Б.Батбаяр: - Одоо Б.Бат-Эрдэнэ гишүүн. Асуултаа товчхон тавина шүү гишүүд ээ. 


Б.Бат-Эрдэнэ: - За тэгье. Та тэрийгээ сайн удирдах хэрэгтэй байна. Хооронд нь тэгээд дуусахгүй маргаан өрнүүлээд байж болохгүй шүү дээ. 


Тэгэхээр зэрэг энд нэг ийм л юм байна л даа. Энэ чинь нөгөө нийлэг уутыг хязгаарлана гээд ингээд тавьсан байгаа. Тэгтэл яг энэ хязгаарлах, уутыг хязгаарлах тухай ойлголт биш энэ сав, баглаа, боодлын зориулалтаар ашиглаж байгаа нийлэг цаас гэдэг юм уу, нийлэг материал гэдэг юм уу, энэ хэрэглээг л багасгах тухай асуудал яригдах юм. Түрүүн Су.Батболд гишүүн асууж байгаа, тэр нөгөө хэрэглэдэг ороох зориулалтаар хэрэглэдэг гялгар уут, цаасны хэрэглээ гэдэг чинь асар их байна шүү дээ. Зөвхөн уут гэдгээрээ энэ хязгаарлахгүй юм байна гэж ингэж л би ойлгоод байгаа юм. 


Тэгээд нийлэг эдээр хийсэн тэр уутны хэрэглээг эхний ээлжинд хориглохгүй юм байна. Энийгээ хэрэглээд яваад байх юм байна гэж тийм ээ. Тэгэхээр чинь энэ хоёрын хооронд бид нарт бол, одоо надад тухайлах юм бол ойлголтын ийм зөрүү гарч ирээд байна л даа. Тэгтэл хажуугаар нь жишээлэх юм бол одоо баахан нөгөө даавуун тор, цаасан уут хийхээр ийм үйлдвэрүүдээ авчраад, энэ хуулийн сургаар жишээлэх юм бол үйлдвэрүүдээ авчраад зоосон маягтай ч юм шиг. Ер нь одоо би сүүлдээ энэ Их Хурлаар нэг хуулийн төсөл орж ирээд хэлэлцэхэд үгүй ер нь цаанаа одоо хэний, ямар нөхдүүдийн бизнесийн лобби яваад байна вэ гэсэн ийм л хар ерөөсөө хамгийн түрүүнд. Нөгөө л одоо ашигт малтмалын гэрээ орж ирсэн ч тийм л хар. За одоо ямар нэгэн хуулийн төсөл орж ирсэн ч ийм л хар. Үнэндээ орж ирж буугаад байх юм. Магадгүй өөр хүмүүс ч гэсэн тийм хар одоо буудаг л байх. Би бол ингэж бодогдоод байгаа юм. 


Тэгэхээр зэрэг одоо ингээд энэтэйгээ цааш нь үргэлжлүүлээд бид ер нь энэ нийлэг эдээр хүнсний бүтээгдэхүүний сав, баглаа, боодол, одоо ашиглаж байгаа. Энийг дэлхий нийтээрээ татгалзъя гэж эрчимтэй яригдаж байгаа үед бид дандаа өнгөрсөн борооны хойноос цув нөмөрнө гэдэг шиг биш эхний ээлжинд л мөр зэрэгцэж, хөл нийлүүлж алхаж явах зайлшгүй хэрэгтэй л дээ. 


Одоо ундааны энэ өчнөөн олон сав байна шүү дээ. Энийг чинь дахин ашиглаж болохгүй гэж ингэж бүр зарлачихаад байхад чинь одоо Монголын амьдралд яаж байна вэ гэхээр ийшээ эргүүлээд л дахиад ус, сүү, тараг, айраг одоо бүх зүйлд зориулалтаар энийг чинь ашиглаад явж байгаа ийм зүйл шүү дээ. Тэгэхээр энийг ер нь танаас асуухад цаашдаа ер нь нэлээн шат дараалсан, ер нь төгс үр дүнд хүрэхээр шат дараатай ийм арга хэмжээнүүдийг аваад, ерөөсөө энэ хүнсний зориулалтаар одоо хэрэглэж байгаа юунуудаас татгалзах ийм бодол байна уу? 


Г.Батхүү: - Нийлэг уутыг худалдаа, үйлчилгээний байгууллагад сав, баглаа, боодлын зориулалтаар ашиглахыг хориглож байгаа юм. Тэрнээс нөгөө мах, хүнсний ногоог ингээд боодог, ороодог тэр зориулалтын юунууд бол хориглогдохгүй байгаа шүү дээ. Тэр чинь уут биш. Зориулалтын ороодог бэлдэцүүд байгаа юм. Уутыг нь хориглож байгаа гэж байгаа юм. 


Хоёрдугаарт, ер нь дэлхий нийтээрээ татгалзаж байгаа. Тэгээд энийг үе шаттайгаар Монголд хэрэгжүүлье гэж байгаа юм. Тэр нь эхний ээлжинд одоо бид нар бүр хамгийн их хүний эрүүл мэндэд, байгаль орчинд аюултай байгаа хэсгээсээ эхэлье. Цаашдаа тэгээд ер нь гялгар уут, энэ хуванцар савнуудыг яаж шийдэх вэ, энэ гялгар нимгэн уутнуудыг чинь болохоор тэр болгон буцааж авахад хүн тушаадаггүй. Арай барьцтай тэр зузаан уутнууд буюу одоо тор гэж бид яриад байгаа. Сэнжтэй, юм хийдэг тийм ээ. Энэ болон бүтээлэг, тэр Су.Батболд гишүүний хэлсэн нөгөө теплицийн бүрээс хийж байгаа тэр зузаан юунуудыг чинь буцааж аваад бас дахин боловсруулж болдог. Тэгэхээр үе шаттай явж байгаа. Би цаашдаа бол ер нь хориглох нь зүйтэй. Нийтээр нь одоо хориглодог. Нөгөө талаас нь хагас боловсруулсан бүтээгдэхүүн маягаар аваад, боловсруулдаг үйлдвэр барьдаг юм руу явах нь зүйтэй гэж бодож байгаа. 


Дэлхий нийтийн чиг хандлага бол нимгэнээс нь татгалзсан. Нимгэнээс татгалзсан юу гэхээр энэ нь эргээд тушаагддаггүй, дахин боловсруулахад тэр болгон хоёр дахь түүхий эд болж орж ирдэггүй тийм. Тэгээд байгаль дээр маш их удаан хугацаагаар байдаг. Хортой. Хүнсний зүйлийг шууд боож орооход зориулалтын бус. Ийм учраас энийг хориглоод байгаа юм. Тэгээд үе шаттай явна л гэж. Тэрний эхний шийдвэр бол энэ шийдвэр байх ёстой гэж. 


Нөгөө талаас нь, зүгээр би одоо хариулахад ч хэцүү, төвөгтэй асуудал байна. Ер нь бол нийгмийн хэрэгцээгээ дагаж л одоо зах зээл чинь өөрөө явж байгаа шүү дээ. Тийм учраас хүмүүс гялгар нийлэг уутнаас татгалзаж байна. Энэ дагуу Нийслэлийн шийдвэр гарсан. Дэлхий нийтээрээ явж байгаа учраас хүмүүс тэр үйлдвэрүүдийг байгуулж байгаа байх л даа. Тэрнээс энэ хуулийг санаачилсан 4 гишүүн ч юм уу, өөрсдөө үйлдвэр байгуулах гээд юм уу, байгуулчихаад, тэгээд хууль оруулж ирж санаачилж байна гэж бодож байгаа бол хүн болгон адилхан биш ээ. Бидэнд тийм юм байхгүй ээ. Бид нийгмийн хэрэгцээ шаардлагад тохирсон хуулийг батлах ёстой. Энийг хийхдээ хэний, юунд, ямар, яаж, юу гэж хэлэхээс ч айхгүйгээр бид хийх ёстой. Нийгмийн ийм шаардлага байгаа. Хэрэгцээ байгаа. Одоо Д.Балдан-Очир гишүүнд тийм үйлдвэр байхгүй биз дээ. Тийм. 


Б.Батбаяр: - Я.Батсуурь гишүүн. Гишүүд асуултаа жаахан товчхон. Хариултаа ч гэсэн бас товчхон. 


Я.Батсуурь: - Энэ дэлгүүрт зарагдаж байгаа бүх төрлийн хүнсний зүйл ихэнхи нь одоо гурил, элсэн сахар, будаа, гурилан бүтээгдэхүүн, боов боорцог, чихэр бүгдээрээ килограммаар савлагдаж зарагдаж байгаа шүү дээ. Тэгэхээр одоо тэр савлагдаж байгаа тэр савыг нь солиод бор цаасан уут ч юм уу, тэр зузаан 0.5 миллиметрээс илүү зузаантай уутанд савлана гэж байна. Үнийн ямар зөрүү гарах вэ? Килограмм тутамд нь одоо миний тооцож байгаагаар 100-гаас илүү төгрөгийн үнэ нэмэгдэх нь. Амьжиргааны түвшин хүнд байгаа энэ эдийн засгийн хүндрэлтэй үед энэ хүнсний бүтээгдэхүүний үнэ огцом нэмэгдэх ийм үнийн цохилт хэрэглэгчид ирэх юм биш үү? Энэ талаар нэг тайлбарлаж өгөөчээ. 


Хоёрт нь, тэр олон удаа хэрэглэх даавуун уут, цаасан уут л гээд байна л даа. Энэ чинь тэгэхээр зэрэг хүнсний зүйлийг чинь олон удаа хэрэглэхээр манайд нөхцөл ямар билээ. Ариун цэврийн асуудал яах вэ энэ чинь. Олон удаа хэрэглэнэ гэхээр Монголын одоо энэ шороотой, тоостой бохир нөхцөлд хүнсний уутыг олон удаа нааш цаашаа жил гаруй хэрэглэнэ ч гэх шиг. Тэгэхээр зэрэг тэр ариун цэврийн асуудал яаж зохицуулагдах юм бэ гэж. 


Г.Батхүү: - Тэр уутыг чинь бол килограммлаж авахгүй шүү дээ. Уутаа тусад нь худалдаж аваад, мэдээж уутаа жигнээд тэгээд дээр нь бүтээгдэхүүнээ жигнээд хийж өгөөд, дотор нь байгаа бүтээгдэхүүнийхээ жин нь 1 кг байхаар л худалдаж авах байлгүй дээ. Би бол жишээ нь тэгж л хуучин намайг хүүхэд байхад монголчууд тэгж л наймаа хийдэг байсан. 


Хоёрдугаарт, угаах дээр Я.Батсуурь гишүүн санаа зоволтгүй байх аа. Жил хагас хэрэглэхдээ хувь хүн өөрийнхөө боломжийн хэмжээгээр хэдэн удаа угаах юм угаах байлгүй. 


Б.Батбаяр: - Н.Ганбямба гишүүн асуулт бий юу? 


Н.Ганбямба: - За ямар ч байсан хүний эрүүл мэнд, байгаль орчинд халтай энэ бүтээгдэхүүнийг халах ийм шаардлага дэлхий нийтэд тавигдаад хийгдэж л явна л даа. Тэгээд одоо гол нь бол манайд урьд нь хууль эрх зүйн ийм акт гараад тэгээд яагаад хэрэгжээгүй юм бол гээд түрүүн асуулт гарч байсан. Тодорхой хариулт байхгүй юм. Нийслэлээс тийм шийдвэр гаргасан. Энд олигтой хэрэгжиж чадсангүй. 


Уг нь санаагаар болдог бол ерөөсөө ингээд хууль гаргаад л хориглоод тэгээд энэ хэрэглээнээс татгалзаж болдог бол сайхан л байна. Энэ хууль хэрэгжих боломж нь хэр зэрэг, хэрэгжих боломж хэр байгаа юм. Хууль хэрэгжих боломж байна уу? Эсвэл одоо 0.5 миллиметрээс зузаан ийм нийлэг уутнууд олшрох юм уу? Бүр сөрөг үр дагавар их гарч ирнэ шүү дээ. Өөрөөр хэлэх юм бол хуульд хориглосноос арай илүү зузаан тийм нийлэг уутнууд худалдаанд ихээр гарах ийм юу гарахыг ч үгүйсгэх аргагүй шүү дээ. Тийм учраас энэ хуулийг одоо ганцхан заалтаар ингээд хориглоод хэрэгжинэ гэж бодож байвал, одоо уг нь хэрэгжиж болдогсон бол сайн хэрэг байна. Тэгэхдээ хэрэгжих боломж нь хэр зэрэг байгаа юм бол. Өшөө сөрөг үр дагаварууд.


Б.Батбаяр: - Хууль санаачлагчаас хариулъя. 


Л.Гансүх: - Нэгдүгээрт, бид нар бол ямарваа нэгэн юманд хугацаа өгсөн ийм дохионууд өгч явдаггүй практикаас болоод энэ хуулийн асуудлаар таны наад асуудал чинь гарч ирж байгаа юм. Өөрөөр хэлбэл бид энэ нийлэг уутны хэрэгцээг юу гэдэг юм одоо 2 жилийн дараа гэдэг юм уу, 6 сарын дараа гэдэг юм уу зогсооно гэдгийг мэдэж байж бизнес эрхлэгчид энд бэлтгэх ёстой байхгүй юу. Өөрөөр хэлбэл 0.5-аас бага миллиметрийн уутаа оруулж ирэхгүй, арай зузааныг нь оруулж ирье. Эсвэл одоо үйлдвэрлэдэг үйлдвэр нь технологидоо шилжье. Эсвэл нөгөө цаасан уут үйлдвэрлэгдэнэ. Бид энэ болтол ийм ийм хугацаанд хөрөнгө оруулалтаа ингэж төвлөрүүлнэ гэж бэлтгэл ажил базаахад бид хугацаа зааж өгөх ёстой юм. 


Энэ дээр яах вэ 6 сар гэдэг нь бол яах вэ зүгээр гишүүдэд өөрөөр хэлбэл нөгөө сэдэв, ярилцлагын сэдэв гаргахын тулд бид тэгж тавьсан байгаа. Ер нь бид зарим жишээлбэл нийтийн тээврийн хэрэгслэлийг хэнд шилжүүлэх юм гэдгийг бол 2012 оноос эхлүүлж гэж ингэж тавьсан байгаа. Ер нь хугацааг бол нэг хоёр жилээр юм уу, жил хагасаар юм уу тавих нь бол өөрөө ийм юманд бэлтгэж байгаа асуудал байгаа, нэг. 


Хоёрдугаарт, 0.5-аас их нь олон болбол яах вэ гэж. Олон болбол сайн. Яагаад гэвэл энэ чинь дахин боловсруулж болдог байхгүй юу. Барьцтай болгож байгаа байхгүй юу. Бид чинь дахин боловсруулах чиглэлээр, ялангуяа энэ химийн аюултай хорт хаягдлын чиглэлээр бид үйлдвэр барихаар техник, эдийн засгийн үндэслэл боловсруулаад одоо дуусах шатандаа явж байна. Энэ үйлдвэрийг бид барина. Дээр нь энэ хог хаягдлын чиглэлээр бас тусгай бодлого хэрэгжүүлэх юм. Тэгээд дахин боловсруулахын тулд именно ингэж өгч байгаа байхгүй юу. 


Н.Ганбямба: - Хор уршгийн хувьд бол нимгэн нийлэг уут ч хортой, зузаан нийлэг уут ч хортой. Полиэтелинээс л татгалзаж байгаа шүү дээ. 


Л.Гансүх: - Хамгийн гол нь нимгэн нь буцааж боловсруулж болдоггүйдээ л байхгүй юу. Олж цуглуулж чаддаггүйдээ л байгаа юм. 


Н.Ганбямба: - Гол нь энэ полиэтелин хэрэглэхгүй гэсэн ийм чиг хандлага гарч ирлээ шүү дээ. Тэгээд энэтэй холбогдож би энэ хуулийг гарч байгаа юм болов уу гэж ойлгосон шүү дээ. Дахин боловсруулах тийм үйлдвэрийг дэмжих талын юм байж болно л доо. 


Л.Гансүх: - Таны энэ эхний асуулттай чинь адилхан байхгүй юу. Өөрөөр хэлбэл огт хэрэглээнээс татгалзаж бид чадахгүй байна. Огт хэрэглээнээс тэр байтугай улсууд татгалзаагүй байна. Тэгэхээр бид нар өөрөөр хэлбэл энийг чинь дахин боловсруулдаг, байгальд нөгөө хаягдал маягаар үлддэгийг нь багасгая гэдэг үүднээс өнөөдөр байгаа технологийг нь л ашиглаж байгаа байхгүй юу. 


Яг энүүхэндээ ярихад таны хэлээр 0.5 нь тэр чигээрээ буцаад цаасан уут хийхгүй байна гэсэн ойлголт бол байхгүй. Яагаад гэвэл 0.5 уутны өртөг нь өөрөө өндөр байхгүй юу. Цаасан ууттай бараг адил. 


Б.Батбаяр: - За одоо маргаанаа зогсооё. Одоо дараачийн асуулт. Ц.Шинэбаяр гишүүн. 


Ц.Шинэбаяр: - Хоёрхон заалттай хууль байна л даа. Нэгдүгээрт, энэ худалдаа, үйлчилгээний байгууллагуудад одоо сав, баглаа, боодлын зориулалтаар ашиглахыг хориглоно гэж байна. Бид сая ярихдаа дандаа манай гишүүд хүнсний бүтээгдэхүүний сав, баглаа, боодолтой холбоотой яриад байна шүү дээ. Хүнсний бус бүтээгдэхүүн дээр бас 0.5-аас доош ийм сав, баглаа, боодол хэрэглэдэг тохиолдол байдаг шүү дээ. Энийг одоо бас хязгаарлаад ингээд туйлшрал гараад байх вий дээ. Энэ тал дээр бодсон ярьсан юм байгаа юу? Тооцсон юм байгаа юу? Нэгдүгээрт. 


Хоёрдугаарт, хэрвээ энэ хуулийн заалтыг зөрчвөл ямар хариуцлага тооцох вэ? Тэр талаар юу гэж үзэж байгаа вэ? 


Б.Батбаяр: - Хууль санаачлагчаас хэн нь хариулах вэ? За Г.Батхүү гишүүн. 


Г.Батхүү: - Захиргааны хариуцлагын тухай хуулийн дагуу л хариуцлага тооцно. Хууль хэрэгжүүлээгүй, хуулийг зөрчсөн нөхцөлд хүлээдэг хариуцлагаа хүлээнэ. Түрүүн бас асуугаад байна лээ, зузаан болоод хүмүүст үнэтэй уутанд юм боож өгвөл яах вэ гэж. Тэгэхээр бид шууд бараа, бүтээгдэхүүний баглаа боодог боодлын тухай асуудал яриад байгаа юм. Түүнээс биш тэр зузаан, гадуур нь тортой сэнжтэй уут байна шүү дээ, барьж явдаг. Тэрэнд шууд элсэн чихрээ юм уу, гурилаа хадгална гэж, савлана гэж байхгүй шүү дээ. Тэр бол ер нь цаашдаа цаасан уутанд явж байгаа дэлхий нийтийн хандлага байгаа. Нэг удаагийн хэрэглээний цаасан уут. Бор цаасан уутанд боогоод зараад байгаа шүү дээ, бусад орнууд. Тэр рүүгээ явах нь гэж ойлгох хэрэгтэй. Энэ бол шууд хүнсний бүтээгдэхүүнд хортой нөлөө үзүүлэхгүй, стандартын шаардлага хангасан цаасан уутанд гялгар уутны оронд боодог болоод, бүх төрлийн 0.5 миллиметрээс зузаан гялгар уутыг өнөөдөр Монголд хэрэглэхгүй болох нь гэсэн ийм агуулгатай хууль. 


Хуулийн заалт цөөхөн байна гэсэн. Би түрүүн тайлбар хэлсэн. 


Б.Батбаяр: - За одоо асуултаа, Д.Энхбат гишүүн. 


Д.Энхбат: - Гялгар уутны хэрэглээг багасгах ёстой. Тэрийг бол бид бүгдээрээ зөвшөөрч байгаа шүү дээ, ер нь. Асуулт бол чухам яаж. Тэгээд яг ингээд хараад байхад. Би энэ талаар урьд нь судалж байсан л даа. Үнэнийг хэлэхэд гялгар уутыг бид нар буруу хэрэглээд байгаа учраас проблем үүсээд байгаа шүү дээ. Өөрөөр хэлбэл махны үйлдвэрлэлд гялгар уутгүйгээр явах бараг боломжгүй. Яагаад гэвэл тэр чинь чийгшилтийн асуудал байна. Цаасан уутаар сольж болохгүй. За тэгээд вакуум технологиуд чинь дандаа гялгар уутууд хэрэглэнэ. 


Ингээд үзэхээр зэрэг Монгол бол мах, хүнсний бүтээгдэхүүнүүд дээр гялгар уутыг шууд холино. Зөвхөн сав, баглаа, боодлын зориулалтаар гэж энд заасан байна л даа, дэлгүүр хоршоонд. Ер нь гялгар уутыг солиход маш хэцүү. 


Ганцхан би энэ дээр нэг л зүйл хэлэх гэсэн юм. Ер нь ингээд хараад байхад энэ асуулт бол гялгар уутандаа проблем байгаа юм биш шүү дээ. Би хэдийгээр ногоон намын дарга ч гэсэн нэг зүйлийг, үнэнээ хэлэх ёстой. Юу вэ гэвэл асуудал гялгар уутандаа байгаа юм биш, асуудал бид нар энэ хог хаягдлыг боловсруулах үндэсний тогтолцоо байхгүй байгаа байхгүй юу. Тийм учраас л иргэн хүн зүгээр зоргоороо шидчихэж байгаа юм. 


Тэгэхээр зэрэг одоо зөвхөн гялгар уут биш та нар анзаараарай. Одоо маш ийм том хортой технологиуд маш их бий. Ялангуяа эмнэлгийн багажууд, эмнэлгийн нэг удаагийн шприцнүүд, тэгээд эмнэлгийн ариун цэврийн хөвөнгүүд чинь энэнээс их хор байгальд тарж байгаа. 


За тэгээд бусад автомашины тоснууд, резин, дугуйнууд гээд. Тэгэхээр манайд ерөнхийдөө энэ салбар нь өөрөө байхгүй учраас энэ чинь нийгмийн том проблем болж гарч ирж байна л даа. За одоо хориглох уу гэдэг асуудал гарч ирнэ. Тэгэхээр би ганц л асуулт асуух гэсэн юм, хууль санаачлагчдаас. Энэ бол нэлээн том бизнесийн проблем. Тийм учраас яг одоо худалдаа аж үйлдвэрийн танхим гэдэг юм уу, энэ гялгар уут зардаг уут гэх юм уу, хэрэглэдэг дэлгүүрүүд гэх юм уу, ийм улсуудаас санал авсан уу? Өөрөөр хэлбэл энэ улсууд оронд нь яая гэж байх юм бэ? Жишээлбэл, эрх ашиг нь зөрчигдөж байгаа улсуудын санал яаж туссан юм бэ гэж асууж байгаа юм. 


Б.Батбаяр: - Хууль санаачлагчдаас хэн хариулах юм? Г.Батхүү гишүүн. 


Г.Батхүү: - Хэрэгжүүлэх байгууллага, хууль хэрэгжүүлдэг байгууллага, Засгийн газар, түүний агентлаг, яамдуудтай санал солилцож тэдний саналыг авсан. Дэмжсэн санал авсан, бичгээр ирүүлсэн. Энэ хуулийг хэрэгжүүлэх боломжтой гэж санал өглөө гэж би ойлгож байгаа. Хуулийнхаа агуулгаар. Дэмжиж байна гэдгээр. Энэ хууль хэрэгжих ёстой. Ийм хууль байх шаардлагатай гэж үзэж байна гэж. 


Нөгөө талаар зах зээлийг нь судалж үзсэн. Сая зарим гишүүд хардаад байна л даа. Хууль санаачлаад явсан чинь үйлдвэрүүд нь урьдчилаад байгуулагдсан байна гэж. Би энийг их сайн гэж бодож байгаа юм. Жишээлбэл, Монголын хэрэгцээг хангах хэмжээний үйлдвэр байгуулагдсан гэсэн мэдээ өнөөдөр би МОНЦАМЭ-гийн мэдээнээс аваад сууж байна. Сая гишүүд тараасан. Наана чинь байгаа байх. Монгол Улсын даавуун болон цаасан уутын хэрэгцээг бүрэн хангах боломжтой ийм үйлдвэр Монголд байгуулагдлаа гэж. Цаашдаа их олон газраас энэ үйлдвэрийг байгуулъя гээд хараагүй, дүлий гишүүдийн...


Д.Энхбат: - Г.Батхүү гишүүн ээ, дэлгүүрүүд санал өгсөн үү? Одоо мах савлагчид санал өгсөн үү? 


Г.Батхүү: - Би эхлээд яриад дуусчихъя, тэгэх үү. Би ярианыхаа төгсгөлд хүрээгүй шүү дээ. Тэгэхээр бид нар ийм зүйлээс авсан. Нөгөө талаас нь ер нь хуулийн агуулгаараа бид өнөөдөр тэр хуулийг хэрэгжүүлж байгаа хүн болгоны саналыг тусгах шаардлага байхгүй гэж үзэж байгаа юм. Би хэрэглэгчдийн саналыг тусгаж авч байгаа юм. Үйлдвэрлэгчдийн биш. Бид өнөөдөр хэрэглэгчдийн эрх ашгийг хамгаалах гэж байгаа юм. Тэрнээс мах зарж байгаа, ногоо зарж байгаа улсууд аль болохоор хямд, сайн, өөрсдөдөө амархан технологиор хийхийг бодож байгаа юм. 


Түрүүн та ярьж байсан. Жишээ нь, махыг гялгар уутгүйгээр төсөөлж болохгүй гэж үнэн. Тэр чинь 0.5 миллиметрээсээ зузаантай гялгар уутыг технологийн дагуу ашигладаг юм байна. Би бүр Мах маркет руу өөрийнхөө хуулийн, төслөө боловсруулсан хүнийг явуулж үзсэн. Тэгэхээр бид юуг хязгаарлах ёстой юм бэ гэхээр ерөөсөө шууд гурил будаа, хүнсний зүйлийг баглаж жижиглэнгээр зарж байгаа нимгэн гялгар уутыг хязгаарлая гэж байгаа юм. Та байгаль орчин талаас нь боловсруулах үйлдвэргүй учраас одоо энэ үйлдвэрлэлийг хязгаарлах гэж байна гэсэн утгаар ойлгож байх шиг байна. Нэг талаасаа зөв. Нөгөө талаас нь энэ хийж байгаа энэ нимгэн гялгар уут чинь өнөөдөр бүгдээрээ гуч аравны хэдэн хувь нь хүний эрүүл мэндэд нийцэхгүй гэсэн мэргэжлийн байгууллагын дүгнэлт гаргаад. Хятад 2008 оны 4 сараас эхлээд хориглосон. 2007 оны 4 сараас. Бүх төрлийн гялгар уутыг, улсын бүтээгдэхүүн, савны сав баглаа боодлыг ашиглахыг хориглоод хууль гаргачихаж байгаа юм. Гэтэл тэрийг бүх юм нь өнөөдөр манайх руу орж ирж тэр хуучин үйлдвэрүүд нь, тэнд үйлдвэрлэсэн бүтээгдэхүүнүүд нь манайх руу зөвхөн орж ирээд байгаа байхгүй юу. 


Тэгэхээр бид өмнөөс нь ядахдаа эхний алхмаа хийж, дараа нь хоёр дахь алхмаа хийж энэ асуудлыг цэгцлэхгүй бол бид өнөөдөр Хятадын ашиглаж болохгүй болсон технологийг Монголд оруулж ирдэг, Монгол Хятадын хоцрогдсон технологийг ашигладаг зах зээл болох гээд байна гэсэн ийм хэрэглэгчдийн байр сууринаас л хандаж үзсэн. Тэрнээс одоо тэр мах боодог, талх боодог улсуудтай очиж үзээгүй. Тэгэхдээ баглааны зүйлийг бид хориглоогүй шүү дээ. Нимгэн зориулалтын хүнсний гялгар уутууд байдаг шүү дээ. Одоо махыг боогоод жижиглэнгээр зардаг. Талхыг вакуумдаад зардаг. Эд нарыг бид хориглохгүй байгаа шүү дээ. Зөвхөн уут гэж зааж байгаа юм. Ялгаа нь эндээ л байгаа юм. 


Л.Гансүх: - Би нэмээд ганцхан өгүүлбэр хэлье. Яг именно бид төрийн бодлогын түвшинд наад энэ удаан задардаг химийн бодисуудыг одоо өнөөдрийг болтол тийм бодлогын чанартай үйлдвэрлэл хэрэгжүүлээгүй. Бас нөгөө манай хөрөнгө санхүү, эдийн засгийн боломжтой л холбоотой шүү дээ. Нөгөө эдийн засгийн хязгаарлагдмал орчинд амьдарч байсны гай энэ л байна. Тэгэхдээ бид өнгөрсөн жилээс авахуулаад зөвхөн энэ удаан задардаг химийн бодис болон энэ химийн аюултай хорт хаягдлуудыг шатаадаг устгадаг энэ үйлдвэрийг хийхийн тулд дөрвөн зуун хэдэн сая төгрөгийн төсөв тавиад тендер ноднин жил зарлаад одоо 6 сарын хугацаатай, одоо энэ 6 сард техник, эдийн засгийн үндэслэлээ боловсруулаад, тэгээд цааш нь хөрөнгө оруулалтынх асуудлыг бас зарим нэг улстай яриад явж байна. 


Тэгэхээр өөрөөр хэлбэл таны, одоо бид харьцангуй бас эдийн засаг ийм байгаа үед энэ, одоо тэр нөгөө жижиг гялгар уутууд чинь бид нарт хэнд ч баригдахгүй хог болоод хаягдаад алга болж байгаа байхгүй юу. Тэрийг чинь цуглуулах механизм, бүтэц байгуулах тэр өчнөөн тэрбум төгрөг чинь одоо үнэндээ алга байна. Харин бид хамгийн хялбар бөгөөд өнөөгийн шинжлэх ухаан, технологийн түвшинд шийдэх хувилбар энэ байна. Энэ нь өөрөөр юу вэ гэхээр яг түрүүний Г.Батхүү гишүүний сүүлд хэлдэг хувилбар байгаа байхгүй юу. Бид одоо тэгдэг шүү дээ, нөгөө дандаа хуучин машин чирч ирж байгаад одоо л нэг эдийн засаг чадавхитай болоод шинэ машиных нь татварыг бага болгоод хуучныг их тавиад л явж байна шүү дээ. Анх тэр үед бид хуучин машин дээр татвар тавих чадваргүй байсан. Бидэнд машин байгаагүй шүү дээ. Одоо яг ийм учраас бид өнөөдөр энэ юм руу орох юмыг нь энэ эдийн засгийн боломжтой улсууд боломжийг нь, зах зээлийн боломжийг нь гаргаж өгье л гэж байгаа байхгүй юу. 


Б.Батбаяр: - За энэ маргаанаа боль. Д.Батбаяр гишүүн. 


Д.Батбаяр: - Миний хувьд бол дэмжиж байна. Дэмжих дэмжихдээ бүр 100 хувь дэмжиж байна. Яг цаг үеэ олсон гэж би бодож байна л даа. Өнөөдөр одоо ингээд л гадуур явж байхад чинь дандаа тэр гялгар уут. Малчид үгээ хэлж байна шүү дээ. Эдийн засгийн хямрал гээд яриад байдаг. Эдийн засгийн хямралыг чинь бид даваад гарчихна. Би урьд нь хэлж байсан л даа. Энэ экологийн хямралыг эргээд бид давж гарахад тун хэцүү. Өнөөдрөөс эхлэхгүй бол болохгүй, тэр тусмаа. Би хоёр асуулт байсан. Нэгийг нь асуучихлаа. Энэ гадаад орнуудад гялгар уутны тал дээр авсан тэр ямар тодорхой арга хэмжээ байдаг юм бэ? Ийм судалсан юм байна уу гэж асуух гэж байна. 


Нөгөө талаас өөрөө тэр 1998, 2000 онуудын үед тэр Японы арга хэмжээг харж байсан л даа. Энэ дээр Их Хурал дээр нэлээн асуудал гарч байсан. Тэр мэдээгээр хүртэл мэдээ харж байхад. Энэ хортой гялгар уутыг яах вэ. Энэ дээр маш их арга хэмжээ аваад. Сүүлдээ бүр хогны уутуудыг өөрчилье. Хайлдаг болгоё. Эрүүл мэндийн хортой бодисыг нь өнөөдрөөс эхэлж өөрчилье. Тэр нь дээр нэг хүн тодорхой юм ярьж байсан. Нэг гишүүн. Би хэн ярьж байсныг нь санахгүй байна. Яг ийм маргаан болж байхад тэр үед нэг Их Хурлын гишүүн 100 жилийн дараа ургадаг модны тал дээр ярьж байсан л даа. Энэ модыг одоо ингээд тарихгүй бол одоо энэ 100 жил ургадаг модоо гээд. Тэгэхэд тэнд нэг гишүүн бол өнөөдрөөс эхлээд тэгвэл энэ 100 жил ургадаг юм бол өнөөдрөөс эхлээд таръя л даа гэж. Тэрэнтэй адилхан өнөөдрөөс эхлээд энэ уутыг өөрчилье. Эрүүл мэндийн асуудал дээр өнөөдрөөс эхлээд анхааръя гэж ярьж байсан. Тэр нь надад санаанд орж байна. Би бол энийг дэмжиж байна. 


Г.Батхүү: - Тэгэхээр гишүүн тарсан материал дээр Ирландад хэрхэн хэрэгжүүлж байгаа, Парист, Канадад, Шведэд гээд. Хамгийн сүүлийн жишээ хэлэхэд Хятад улс 2009 оны 6 сарын 1-ний өдрөөс эхлэн одоо энэ хүнсний зориулалтаар, сав, баглаа, боодлын зориулалтаар худалдаа, үйлчилгээний газруудад нийлэг уут, торыг 0.5 миллиметрээс бага зузаантайг хориглож байгаа юм. Энэ одоо Монгол руу орж ирж байгаа юм. Тэр үйлдвэрлэсэн бүтээгдэхүүн нь хуучин тоног төхөөрөмж нь Монголд орж ирээд, Монголд энэ үйлдвэрлэл улам хөгжих тийм юм руу явж бид Хятадын зах зээл болох гээд байгаа байхгүй юу. 


Сая та нар 3 сарын 15-наас Хятад складнаас бүх эмээ хүчингүй болгоод хаасан байхгүй юу. Сая энэ үед бид хил дээр ажиллаж байсан. Хилээр нөгөө хувийн хэрэгцээндээ гэдэг хуулийн заалтын дагуу эм зөөдөг бизнес бий болсон. Хятадын хугацаа нь дуусаад бүрмөсөн хэрэглээнээс хассан эмүүдийг Монгол руу зөөж байгаа. Яг энэтэй адилхан гялгар уутны асуудал бас ийм юм руу явах гээд байгаа юм. Энэ дээр их тодорхой арга хэмжээнүүд авсан бусад орнуудын туршлагыг их судалж үзсэн материалууд байгаа. Та энэтэй танилцаарай. Шаардлагатай бол би уулзаад жичид нь тайлбарлаж өгье. 


Б.Батбаяр: - За баярлалаа. Ингээд гишүүд илтгэлт танилцуулгатай холбогдуулан хууль санаачлагчаас асуулт асууж, тайлбар тодруулга авлаа. Одоо хэлэлцэж буй асуудлаар саналаа хураана. Сая одоо гишүүд асуултдаа бүх үгээ хэлчихлээ шүү дээ. Би бол хэлсэн л гэж үзээд байгаа юм. 


Б.Бат-Эрдэнэ: - Түрүүний асуугаад байгаа юм нь дээр ерөөсөө юу гарахгүй байна л даа. Дутуу байгаад байгаа юм. Тэр одоо жишээлбэл Су.Батболд гишүүн ч ярьсан. Тэр Д.Энхбат гишүүн ч бас хэлж байгаа юм. Тэр ороодог юу байна шүү дээ, нэг нарийн нимгэн, тийм ээ. Тэрийг та юу гэж хэлж байна. Тэр бол хүнсний аюулгүй байдалд тохирсон, стандартын дагуу юм оруулж ирнэ. Уут нь болохоороо зэрэг шаардлагад нийцэхгүй байна гэж ингэж яриад байгаа байхгүй юу. 


Г.Батхүү: - 0.5 миллиметрээс нимгэн гялгар уутыг нь ашиглахгүй. Тэрнээс нимгэн уут биш, баглааны зориулалтаар ашиглаж байгаа технологийн зориулалтын юм бол энэ хуулийн заалт байгаа. 


Б.Бат-Эрдэнэ: - Тэрийг нь бол Хятадаас орж ирэхгүй гэж ингэж. Хятадаас орж ирж байгаа юм болгон болохгүй гэж та хэлээд байна шүү дээ. 


Г.Батхүү: - Би Хятадаас гэж ерөөсөө яриагүй шүү дээ. Хамгийн ойрхон жишээ Хятад ийм болж байгаа учраас Монгол руу тэр үйлдвэрүүд нь, тэр түүхий эд нь орж ирэх гэж байна гэж. 


Б.Бат-Эрдэнэ: - Ороох зориулалттай тэр уут нь бол одоо стандарт хоргүй гэдгийг нь хэн батлаад...


Г.Батхүү: - Тэр уут биш..


Б.Бат-Эрдэнэ: - Тэр уут биш бол..


Г.Батхүү: - Зориулалтынх нь дагуу үйлдвэрлэлээр ороох бол тэр чинь Мэргэжлийн хяналтын байгууллагын хяналтын доор, лабораторийн хяналтын доор хийнэ шүү дээ. 


Б.Батбаяр: - Одоо жаахан замбараатай. Жаахан замбараатай. Одоо үг хэлэх хүн байна уу? За нэрээ бичүүл. Одоо цаанаас нь. Д.Батбаяр, Д.Энхбат, Су.Батболд, Я.Батсуурь, Б.Бат-Эрдэнэ, Х.Баделхан, Г.Баярсайхан гишүүн. Бүгдээрээ л болчихлоо шүү дээ бараг. За цаанаас нь явна. За Д.Батбаяр гишүүнээс эхэлнэ. 


Д.Батбаяр: - Дэмжиж байна миний хувьд бол. Үнэхээр одоо яг өнөөгийн нөхцөлд энэ бол нэн ялангуяа цаг алдахгүй шуурхай, хурдан, үнэхээр дэмжиж байгаа гэдгээ л хэлэх гэж байна. 


Б.Батбаяр: - Д.Энхбат гишүүн. 


Д.Энхбат: - За гялгар уутыг багасгах ёстой. Тэр нь дээр хэн ч эргэлзэхгүй байгаа. Ганцхан асуулт бол энэ хорьчихоор ажиллах уу л гэдэг дээр эргэлзээд байгаа байхгүй юу. Тэгэхээр яг ялангуяа бид нар ингээд уут гэж юу хэлээд байгаа юм. Боодол гэж юу хэлээд байгаа юм бэ гэдгээ бусад улсууд чинь эргэлзэнэ шүү дээ. 


Тэгээд би бол нэг зүйлийг л мэдэж байна. Модыг битгий тайр гэж мөн ч олон жил ярьсандаа. Бүгдийг нь тайраад дууссан. Бид зүгээр л оношоо зөв тавьчихаад эмчилгээгээ буруу хийгээд байгаа байхгүй юу. Яг түүнтэй адилхан гялгар уут бол буруу. Хорих багасгах ёстой. Ганцхан яг ингээд хорихоор ажиллах уу гэдэг дээр би жаахан эргэлзээд байна. Тийм учраас үнэхээр ингээд хориод Монгол Улс болдог бол болмоор л байна. Ганцхан энэ арга маань өөрөө явах уу, үгүй юу гэдэг дээр л бас жаахан бодоочээ гэж хэлж байгаа байхгүй юу. 


Б.Батбаяр: - За баярлалаа. Су.Батболд гишүүн. 


Су.Батболд: - Үнэхээр яах вэ хориглож болно. Тэгэхдээ тор гэж юугаа хэлээд байгаа юм. Нимгэн тор гэж юугаа хэлээд байгаа юм. Уут гэж юу юм. Энэ томъёоллуудаа яаж тодорхойлох юм бэ? Тэгэхгүй болохоор чинь одоо ингээд хорилоо гэхээр бүгдийг нь хорих нь л дээ. Гэтэл яагаад гэвэл амьдралд хэрэгтэй байгаа байхгүй юу наадах чинь. Хамгийн наад захын жишээ гэхэд чинь хөргөгчиндөө мах хадгалахад гялгар уутанд ороож хийхгүй бол мах чинь одоо сүүлийн үеийн хөргөгчүүд чинь махыг чинь ингээд хуурайшуулаад хаячихдаг шүү дээ, хуучруулаад хаячихдаг. Тэгэхээр энийг хэрвээ ингээд хориглочих юм бол яах юм бэ тийм ээ. Тэгэхээр задгай болохоор орж болдог, задгай гялгар цаас бол орж болдог, жаахан ёроолыг нь ингээд битүүлчихээр тэр нь орж болохгүй юм шиг ойлгогдоод байгаа байхгүй юу. 


Тэгэхээр би энэ хууль маань өөрөө тэр стандартууд байхгүй байхад энийг яаж. Одоо жишээлэх юм бол нийлэг уутыг хориглоно гэхээр би нийлэг уут гэж юуг хэлж байгаа юм. Тор нь юм уу. Ямар сайндаа би тэр шар тор, цэнхэр уут гэж яриад байна л даа. Уг нь бол бараг л тэгж нэрлэхгүй нэг стандарт нэр байх ёстой. Тийм юм байдаг юм уу Монголд. Тэгээд энийгээ бас бодох ёстой байхгүй юу. Тэгэхгүй бол энэ яах вэ, сайхан санаа. Би ч гэсэн үнэхээр сэтгэл өвдөж байна. Одоо ингээд сайхан цэцэг ургасан юм шиг л шар, улаан, цагаанаараа эргэлдэж байгаа шүү дээ. Энийг хориглох нь зөв. Тэгэхдээ яг ингээд явах уу, үгүй юу. Тэгээд энэ хуулийн маань өөрийнх нь энэ, манай хуулийн хэлтсийнхэн хэлнэ биз. Яг ийм байдлаар  хуулийн хэлбэр байж болох юм уу, үгүй юу. Хэрэв энэ чинь ингээд шууд санкц нь ингээд ингэж болохгүй гэсэн байгаа бол дараа нь бас нэг хариуцлагын санкц баймаар л санагдаж байгаа байхгүй юу. Байхгүй бол болохгүй. Тэгэхээр энэ дээр бас нэг тэгж бодохгүй бол болохгүй нь. Тэгээд би яг ийм үүднээсээ энийг хэрэгжүүлэх явцад алдаа завхрал гарах учраас яг одоо дэмжихэд үнэхээр хэцүү байна. 


Б.Батбаяр: - Баярлалаа. Я.Батсуурь гишүүн. 


Я.Батсуурь: - Ер нь зарчмын хувьд бол дэмжиж байна л даа. Тэгэхдээ өнөөдөр бол бас цаг нь арай биш юм уу гэж бодож байна. Нэгдүгээрт, Монголд одоо хүнсний бүтээгдэхүүн килограммаар бүгдээрээ савлагдаж зарагддаг. Одоо хямдхан гялгар ууттай, нимгэн ууттай байгаа. Үүнийг одоо тэр үнэтэй уутаар, зузаан уутаар, цаасан уутаар солих юм бол хүнсний бүтээгдэхүүний үнэ нэмэгдэж, эдийн засгийн хүндрэлтэй байгаа үед ард түмний амьжиргааны түвшинд нөлөөлнө, сөргөөр. Энэ утгаараа. 


Хоёрдугаарт, тэр зузаан болголоо гэхэд 0.5 миллиметр болголоо гэхэд тэрийг дахин боловсруулах үйлдвэр нь байхгүй учраас энэ уут тардагаараа, хийсдэгээрээ л хийснэ. Худалдаж авахгүй, тэрийг дахин боловсруулахгүй учраас. Хог адилхан тарна. Ер нь тэгээд цаасан уут ч гэсэн ялгаагүй тардагаараа л тарна. Цаас нь байгальд шингэдэг юм гээд тэрийг нь тараагаад байж болохгүй шүү дээ. Энэ утгаараа ерөөсөө хогтойгоо л тэмцэх ёстой гэж бодож байна. Гялгар уут ч бай, цаасан уут ч бай хог тарихгүй байх тал дээр нь анхаарах. Тэгэхээр энийг би энэ удаад дэмжих боломжгүй байна гэж хэлэх байна. 


Б.Батбаяр: - Б.Бат-Эрдэнэ гишүүн саналаа хэлье. 


Б.Бат-Эрдэнэ: - Ер нь бол яг нэгдсэн ойлголтод хүрч чадахгүй байна. Тийм учраас би бас дэмжих бололцоо байхгүй байна гэж хэлэх гээд байна л даа. 


Б.Батбаяр: - Одоо Х.Баделхан гишүүн. 


Х.Баделхан: - Ер нь хүний эрүүл мэнд, байгаль орчны талаас бол шаардлагатай л байна л даа. Тэгэхдээ цаг нь болоогүй болов уу гэсэн бодолтой байгаа. Өнөөдөр чинь ямар үе билээ, хямралтай байна. Бид өнөөдөр бол эдийн засгийн хямралаас гарах л асуудал яриад сууж байх ёстой. Гэтэл гялгар уутны тухай юм яриад сууж байдаг. Тэгээд энэ чинь энэ бизнесийг эрхэлж байгаа бас тодорхой хүмүүс байгаа, тодорхой тогтсон зарчим байгаа. Энэ бүгд алдагдана одоо. Хүмүүсийн эрх зөрчигдөнө. Хэрэглэгчдийн эрх ашиг зөрчигдөнө. Тийм учраас ер нь цаг нь болоогүй болов уу гэсэн ийм бодолтой байгаа. 


Б.Батбаяр: - Г.Баярсайхан гишүүн. 


Г.Баярсайхан: - Манай зарим гишүүд энэ асуудлыг бас цаг үе нь болоогүй гэж тайлбар хэлж байх шиг байна л даа. Жижиг асуудал гэж. Ер нь улс орны хувьд жижиг асуудал гэж би байхгүй гэж ойлгож байгаа. Энэ бол одоо бүр хамгийн том асуудал. Бүгдээрээ мэдэж л байгаа шүү дээ. Улаанбаатар хотоос хотын зах руу жаахан очоод ирэхээр хот ямар байдалтай байна. Хамгийн ихээр бохирдуулж байгаа бохирдуулагч бол энэ нийлэг уут шүү дээ. Харин бүр эсрэгээр нь эдийн засагт ашигтай гэж ойлгож байгаа. Энэ нийлэг уутны бизнес хийж байгаа цөөн тооны хэдхэн улсууд байгаа. Тэгээд үр ашиг нь ямар вэ гэхээр маш их том хэмжээний талбайг бохирдуулж байна. Тэгээд жирийн ард иргэд худалдан авалт хийх болгондоо энэний мөнгийг төлж байгаа. Гэтэл тэр уутыг чинь, нөгөө даавуун уутыг бол нэг жил хоёр жил хэрэглэдэг. Тэгэхээр эдийн засаг нь ард иргэдэд бол эсрэгээрээ ашигтай гэж би хувьдаа ойлгож байгаа юм л даа. 


За түрүүн бас гялгар уутандаа биш гэж хэлж байна л даа. Гялгар уутандаа ч бас биш байж магад. Өнөөдөр бол ер нь ингээд энэ нийлэг уут хийсээд, байгаль орчин бохирдоод байгаа асуудал ерөөсөө л төр, засгийн л буруу шүү дээ. Хөдөөнөөс хот руу хотын соёлд сураагүй иргэд маш олноор орж ирж байна. Ард иргэдээ ядуу байлгаж байна. Энэ бүх юм чинь л одоо ийм байдалд хүргэж байна шүү дээ. Тэгээд ч одоо дэлхий нийтийн энэ глобалийн хандлагатай бид хөл нийлүүлж алхах хэрэгтэй. Энийг чинь аль хэдийн хориглодогоороо хориглоод, явдгаараа явсан байгаа. Тэгээд аяндаа нийгэм хөгжөөд ирэхээр улс орон бяртай хүчтэй болоод ирэхээр тэр нарийн боловсруулдаг үйлдвэрүүд нь хогоо боловсруулаад явж болно шүү дээ. 


Б.Батбаяр: - Г.Баярсайхан гишүүн болсон уу. За Л.Гансүх гишүүн.


Л.Гансүх: - Тэгэхээр энд шалтаг шалтгааны ялгаа гараад байна л даа. Нөгөө хийе гэсэн аргаа олдог, хийхгүй гэсэн хүн шалтгаа олдог гэдэг шиг. Бид хугацааг бол өнөөдрөөр хорино гэж яриагүй шүү дээ. Энэ хугацааг хэзээ тавьж болохыг бид хоорондоо ярьж байгаад л шийдэх байхгүй юу. 2012 он байх юм уу, 2016 он байх юм уу. Нэгдүгээрт тэр. 


Хоёрдугаарт юу вэ гэхээр бид энэ бизнесийг төр гэдгийн хувьд бол яг Г.Баярсайхан сая хэлдэг шиг гэнэтийн бэлэг хүнд барьдагаа болих ёстой байхгүй юу. Энэ бодлогын залгамж чанар гэдэг юмыг одооноос бодож байх ёстой. Өөрөөр хэлбэл энэ бизнесийн орчинг бүрдүүлэхийн тулд өнөөдөр бид энэ хуулийг гаргаад, хугацааг нь тавьж өгөөд, энэ рүү орох бэлтгэлийг нь хангаж өгөх ёстой. Тэр рүү орж байгаа харин түрүүлээд одоо хэрвээ тийм компани хүрээд ирсэн бол тэдэнд тодорхой урамшууллыг өгөөд энэ орох хугацааг нь аль болох хурдасгах энэ талын юмыг л бид бодох ёстой болохоос биш тэр түрүүний Г.Баярсайханы хэлдэг бас нэг аягүй үнэн юм байна. Энэ уутыг чинь зардаг хэдхэн хүний л бизнес байгаа. Хэрвээ бизнес ярих юм бол. Тэгвэл бид энэний хэрэглээ талыг нь захын нэг малчин хүртэл ойлгож л байгаа шүү дээ. Мал энийг чинь идээд тэгээд зарим нь таргалахгүй байна, энэ чинь ингэж байна гэж ярьж л байна лээ шүү дээ. Надтай лав уулзсан хүн ярьж л байсан. Энүүгээр нэг хог тариад л. 


Тэгээд хоёрдугаарт би бол хэлж байна. Тэр хөргөгчинд мах хадгалахад Су.Батболд гишүүн ээ, харин таны эрүүл мэндийн төлөө л тэр муу биш ээ 0.5-ын сайн уутанд боогоод хий гэсэн болохоос таныг хөргөгчинд уутгүй хий гэж хэлээгүй шүү дээ. 0.5-ын уут чинь байж л байгаа шүү дээ. Харин хортойг нь мэдээд би хэлж байна. Именно наадах чинь хортой байгаа учраас. Тэр нимгэн нөгөө юм боодог чинь өөрөө стандартын шаардлага хангасан байдаг юм. Тийм учраас би түрүүний шалтаг, шалтгааныг хэлж байна. Нэмэх юмаа бүгдээрээ нэмье л дээ. 


Б.Батбаяр: - Гишүүд саналаа хэллээ. 


Ц.Сэдванчиг: - Би товчхон үг хэлчихье. Л.Гансүх сайд харин сая их үнэн ярьж байна. Ерөөсөө хэрэглэгчид рүү сигнал өгье, тийм ээ. Яг хууль хэднээсээ хэрэгжих эхлэх юм бэ гэдгийг нь яръя гэдэг дээр аятайхан санаа хэллээ. Тэрнээс яг одоо энэ хуулийг батлаад, яг 6 сарын 1-нээс гэвэл арай буухгүй байна. Амьдрал дээр буухгүй байна. Ер нь цаашдаа ийм болно шүү. Хуулийг одоо юу гэдэг ирэх жилээс гэдэг юм уу, дараа жилээс гэдэг юм уу, ингээд хууль хэрэгжээд эхэлнэ шүү гээд энэ хэрэглэгч, зах зээл, бүх юм руу ингээд сигнал мэдээлэл өгөөд ингээд явна гэх юм бол асуудал өөр байна. 


Г.Батхүү: - Хууль санаачлагчийн хувьд хамгийн сүүлд үг хэлье гэж бодож байна. Одоо тэгээд олонхиороо санал хураагаад тэгээд саналаар олонхиороо явна л даа. Зүгээр бид нэг л зарчим бодох ёстой. Ядуу орон гэж, ядуу хүмүүс гэж хордож байх ёс байхгүй. Сая би Этиопд яваад ирлээ. 80 сая хүнтэй. Ядуурал нь туйлдаа хүрсэн орон. Тэнд хүний идэж байгаа, хэрэглэж байгаа зүйлийн эрүүл ахуйн шаардлагыг хангахын тулд хэдэн сая хүн зогсож байдаг юм байна. Ядуу тусмаа эрүүл ахуйн шаардлагыг хангах шаардлагыг төрөөс нь тавьдаг юм байна. Манай гишүүдийн ярьж байгаа санаа бол ядуу учраас хортой уутанд юмаа хийж хэрэглэж болно, ядуу учраас гадны орны зах зээл байж болно. Монголчууд ядуу учраас даавуун, цаасан уутыг хэрэглэж чадахгүй гэж ийм басамжилсан байдлаар хэлж болохгүй шүү дээ. Тийм л утгаар ярьж байна шүү дээ. 


Тэгэхээр гишүүд энэ дээр ул суурьтай хандах хэрэгтэй. Энэний цаана үнэхээр хэрэглэгчдийн эрх ашиг гэдэг юм байгаа шүү. Бид нар бүрэн хаагаагүй. Бүрэн хориогүй. Бид эхний алхмыг хийж байгаа. Бид ядуу ч байсан, зүдүү ч байсан Монгол хүн эрүүл саруул амьдрах тэр бололцоо боломжийг нь бүрдүүлэх тийм үүрэг бидэнд байгаа гэдгээр энэ хуулийн төслийг 4 гишүүн нийлж санаачилсан юм. 


Тэгээд хэлэлцэх эсэх асуудлыг ярьж байгаа учраас УИХ дээр оруулаад, мэдээжийн хэрэг гишүүдийн хэлж байгаа санал, хугацааны хувьд магадгүй одоо өөр үг үсэг нэмэх тийм юм байвал эрх нь та нарт байгаа шүү дээ. Тэгээд яриад явъя л даа. Зүгээр ерөөсөө хэлэлцэх болоогүй гэдэгтэй би үнэхээр санал нийлүүлэхгүй байгаа юм. Хэлэлцэх цаг нь болсон. Харин ч оройтож байгаа. 


Б.Батбаяр: - За баярлалаа. Гишүүд үгээ хэллээ. Одоо ингээд төслийн нэгдсэн хуралдааны хэлэлцүүлэг эсэхээр санал хураалт явуулна. За тэгэхээр энэ нийлэг уутны хэрэглээг хязгаарлах тухай хуулийн төслийг хэлэлцэх эсэх талаар саналаа хураана. Хэлэлцье гэдэг санал дээр одоо дэмжиж байгаа гишүүд гараа өргөнө үү. 


13-аас 7. 


За энэ хуулийг хэлэлцэх шаардлагагүй гэсэн гишүүд гараа өргөнө үү. За 4. За ингээд энэ хуулийг хэлэлцэхээр боллоо. Нэгдсэн хуралдааны чуулганаар.  Байнгын хорооны санал, дүгнэлтийг УИХ-ын гишүүн Г.Баярсайхан чуулганы хуралдаан дээр уншиж танилцуулна. 


Хуралдаан 16 цаг 00 минутад өндөрлөв. 

Соронзон хальснаас буулгасан:

ХУРАЛДААНЫ ТЭМДЭГЛЭЛ
ХӨТЛӨГЧ

